
Khutba Eid-ul-Fitr 
 

Hazrat Khalifatullah Munir. A. Azim (atba) 
 

24 Mai 2020 
01 Shawwal 1441 AH 

 

Après ki li fine salué tous so bane 
disciples (et tous bane Musulmans) 
entier le monde avec le Salaam - la 
Salutation de paix dans l’Islam - Hazrat 
Khalifatullah (atba) fine lire Tashahhud, 
Ta’uz, Surah Al Fatiha, et ensuite li fine 
axé so Khutba lors: 

 
Mo souhaite Eid Mubarak à tous mo 
bane disciples à travers le monde et mo 
prier pour ki sa Eid là li vine ene 
bénédiction pour nous et le monde 
musulman en entier. Insha-Allah. 
 
L’Islam servi le mot ‘Eid’ pour exprime la 
joie. C’est ene jour ki arrive au terme 

d’ene mois de Roza et de sacrifice de Ramadhan. C’est ene jour kot nous bane la 
prières (nous bane Salaat et duahs) accepter et nous bizin alors faire sa duah là: Ô 
Allah, faire en sorte ki sa jour là révini pli souvent. Ameen. 

Sa jour là, Hazrat Muhammad (saws) ti ena l’habitude faire bane éloges d’Allah 
d’ene manière bien spéciale avec beaucoup d’amour et d’éclat. Ene question 
posé : Kan eski fine célébré Eid pour la première fois? 
 
Le premier Ramadhan fine observé dans deuxième l’année de l’Hijra et c’est au 
cours de sa même Ramadhan là ki bane musulmans fine livré la bataille de Badr. 
Bane premiers musulmans pas ti encore même fini panse bane blessures de la 
guerre. Fine mentionner ki le Saint Prophète (saws) ti tellement fatiguer ki li ti 
appuye lors Hazrat Bilal (ra) et c’est avec l’aide de Bilal ki Hazrat Muhammad 
(saws) fine tenir li deboute et fine prononce so Khutba [Eid]. 
 
Détrois jours avant fête Eid, li ti annonce le Sadaqat-ul-Fitr ki li ti rende obligatoire 
pour sak musulman. Aussitôt ki li fine faire l’annonce de sa Fitrana là, bane 
compagnons fine contribuer généreusement. L’argent ki fine alors récolter ti 
distribuer parmi bane pauvres avant et après fête Eid. 
 
Mais selman d’après ene l’autre tradition (Sunnah), ti pendant sa même Eid là ki 
le Saint Prophète (saws) ti célébrer fête Eid en plein air et dans ene grand place. 
D’après Hazrat Jabir bin Abdullah (ra), le Saint Prophète (saws) dans so Khutba, li 
fine mette l’accent beaucoup lors la gloire et le Hamd [louanges] d’Allah. Li ti pé 
faire bane éloges d’Allah d’ene façon extraordinaire et spéciale. 
 
Ene l’autre Hadith fine rapporté par Jabir (ra) concernant le déroulement de Eid. 
Li fine dire: Ene jour de Eid, nous ti avec le Saint Prophète (saws) avant Khutba et 
li fine dirige Namaz kot pas ti ena ni Azaan et ni Ikaamat. 
 
Kan Namaz terminer, le Saint Prophète (saws) fine deboute en appuyant lors 
Hazrat Bilal (ra) et li fine exhorte bane croyants pou pratique le Taqwa (et sa très 
probable ti le premier Eid). 
 
Li fine faire zot mazine zot statut ki zot ena et fine donne zot bane conseils, 
ensuite li fine alle parmi bane madames et fine donne zot aussi bane conseils. 
 
Ena quatre qualités ki sak faqir ki occupe de bane zaffaires de sa le monde là bizin 
présenter. Si li pas ena sa bane qualités là, alors inutile ki ou donne ou la peine 
avec li, kan bien même li l’homme le plus instruit [ki pli ena connaissance] lors sa 
la terre là!  

Li bizin évite la compagnie de bane tyrans ki li habituer préférer plisse ki la 
compagnie de bane dimounes pieux. Fuire la compagnie de bane tyrans li ene 
action salutaire [ki apporte le salut] pour la religion; parski ene telle fréquentation 
voile la lumière de la foi tandis ki si li évite sa bane là [bane tyrans, bane mauvais 
dimounes, bane comploteurs et bane hypocrites] zot compagnie, alors ki si li évite 
zot, li pou préserver de punition, pareil couma fine mentionner dans sa verset là : 
Pas accorde aucaine confiance à bane ki fine montrer zot injustes de crainte ki 
difé touche zot. 
 
Ene croyant, surtout celui ki trouver ki li pé pli attacher avec le monde (duniya) ki 
la spiritualité, li bizin préfère reste en compagnie de bane dimounes pieux, parski 
sa pou amène li le salut, parski la fréquentation de bane hommes de Dieu et 
bénéfice ki li pou tirer de sa fréquentation là pou permette li pou préserve li-
même de tous bane problèmes ki occasionné par bane causes secondes 
[secondaires]. Li pou jouir en effet de zot revivification spirituelle (de zot souffle) 
et zot bénédiction pou fini par manifester lors sa dimoune là-même. 
 
Li convenir également pou sappe bane nécessiteux. Ene serviteur bizin en vérité 
être reconnaissant pour bane faveurs ki Allah fine accorde li. Si détrois la porte de 
sa le monde ici-bas là fine ouvert pou ou, alors ou bizin maziner ki pou commié 
dimounes sa bane la portes là fine fermer. 
 
Zot bizin conner ki Allah éprouve bane riches par bane pauvres de la même 
manière ki Li éprouve bane pauvres par bane riches. Allah fine faire certains 
d’entre zot vine ene épreuve pour bane les autres. Eski zot pou capave supporte 
sa épreuve là? 
 
Ou Maître (Rab) trouve tout ; Bane pauvres constituer pour bane riches ene 
faveur divine, puisse-ki zot [bane pauvres] soulage pour sa bane là [bane riches] 
zot péchés dans Aakhérat; bane ki fine trouve dans sa le monde ici-bas là ene 
kikaine pour soulage zot de zot richesses, zot pou trouver de la même façon 
couma Allah pou soulage zot de zot péchés dans Aakhérat! Et Allah Li le Roi (Al-
Ghani) et Li digne de tous bane louanges. 

Si pas ti ena bane pauvres, alors ki sanlà ti pou recevoir l’aumône de bane riches, 
et kot zot [bane riches là] ti pou alle trouve ene kikaine pou prend [ene partie de] 
zot dibiens? 
 
C’est pourquoi le Saint Prophète (saws) fine affirmé: Celui ki donne en charité 
depuis ene du bien ki Halal (licite), parski Allah accepter seulement saki licite, 
c’est comme-ci li fine place sa dans la main du Miséricordieux (Allah) afin ki Allah 
augmente sa d’ene façon ki ene d’entre zot *c’est-à-dire, bane dimounes, bane 
croyants] zot faire augmente ene couvée de bane ti poussins ou ene troupeau de 
bane poulains [petits chevals]: [et de ce fait kan ou mette sa dépôt là dans la Main 
d’Allah+ alors *c’est comme-ci] ene bouchée di pain ki fini par vine [haute] couma 
montagne Uhud! 
 
C’est d’ailleurs la raison pour laquelle ene de bane conditions de l’Heure [la fin du 
monde+ c’est ki nous pou népli trouve personne pou accepter nous bane charité. 
 
Concernant bane Salaat (Namaz), le Saint Prophète (saws) fine enseigner ki la 
prière en commun li vingt-cinq fois supérieure à celui ki ou accompli tous seul (ou, 
dans ene l’autre version de sa Hadith là, mentionner ki li vingt-sept fois pli 
supérieure). 
 
Si Allah ti impose à bane serviteurs pou prier kot zot ou dans zot bane la 
boutiques, bane Masjids ti pou népli ena kit utilité, et parole Allah ti pou alle dans 
vide ! Mais eski Allah pas fine dire dans Quran : Allah fine permette monte bane 
la caze kot rappelle So nom et kot dimoune récite So gloire matin et après-midi ; 
Bane dimounes ki ni commerce, ni la vente pas faire zot oublier rappel Allah ? 
 
De plus, la prière en commun uni bane les cœurs et soude zot ensam, et pousse 
zot aussi pou accorde ene à l’autre ene soutien mutuel. Li aussi ene l’occasion 
pour bane croyants pou trouve et zoine zot camarades.  
 
Le Saint Prophète (saws) fine affirmer: Parski kan sa communauté là li réuni, bane 
bénédictions ki contenu dans sak les cœurs étendre à tous bane fidèles, et zot la 
lumières répanne lors même bane ki pé guette zot. C’est la solidarité 
communautaire *de l’Ummah, ene Ummah ki uni], ki pareil couma l’unité ki ene 
l’armée démontrer, kot sa pou amène zot, amène nous, vers la victoire, Insha-
Allah. Et sa, nous capave comprend sa bien par sa verset Quran kot Allah dire : 

Vraiment Allah content bane ki combatte dans So chemin en rang serré, couma 
ene construction renforcé. 
 
Ene dernier point ki bizin observer Ô ou ki fine amène Imaan, ki fine croire: c’est 
ki ou bizin détourne ou regard de tous bane kitchoses illicite (Haraam), depuis le 
moment kot ou pé sorti de ou la caze ziska séki ou rentre la caze. Rappel ou 
concernant sa sujet là ki Allah fine dire : Dire bane croyants ki zot baisse zot lizié 
et garde zot chasteté. C’est plus propre pou zot. Allah gagne tout nouvelle de 
séki zot faire. 
 
Kan ou conné ki faveur ki Allah fine faire lors ou kan Li fine donne ou lizié pou 
guetter *pou guette So l’univers+, alors astaire là pas montrer ou déloyal (infidèle 
ou ingrat) envers Li. Mazine sa deux versets là kan ou sorti depuis dans ou la 
caze : Li [Allah] conne bane lizié traître, et séki lécoeur cassiette. Et deuxième, 
kot Allah dire : C’est Allah ki entende et observe tout. 
 
Si donc ou envie faire ene kitchose contre saki Allah fine enseigne ou, ou donne 
ou permission, alors mazine bien ki Allah pé trouve ou. Et ou bizin garde à l’esprit 
ki celui ki conne baisse so regard, alors tout so action ki basé lors ene bon Niyyat 
(l’intention) pou être récompenser auprès d’Allah. Pour celui qui trouve le cercle 
du manifeste (Al-Shahada) – c’est-à-dire, dans sa le monde là – trop étroit à so 
goût, Allah pou élargir so champ de vision ziska ki li réussi connecter avec le 
monde du non-manifeste *c’est-à-dire, le monde ki nous pas capave trouver avec 
nous lizié physique+, c’est-à-dire, Al-Ghayb. 
 
Donc, pour moi, si ene dimoune vraiment li préserve so regard de bane interdits, 
alors sans aucaine doute, sa pou fini pou produire dans so lé cœur ene la lumière 
kot li pou goûte à so douceur  [douceur de sa la lumière là]. 
 
En sa jour de Eid-ul-Fitr, c’est mo devoir comme le Khalifatullah pou faire ene 
réflexion de saki pé passer dans le monde musulman en général : Combien de 
musulmans pé observe tous les cinq Namaz de tous les jours, ainsi ki bane Roza 
annuel, Zakaat aussi ki obligatoire, et aussi le Hajj ? Commié d’entre zot pé faire 
tous sa bane actes d’Ibaadat là, pé accomplir sa bane piliers de l’Islam là en toute 
sincérité ? 

Mo conner nous dans ene période de confinement national et international [dans 
beaucoup de bane pays du monde] et dans certains pays aussi, fini tire lockdown 
ou sois pé en processus pou tire lockdown, mais selman, Eid-ul-Fitr fine tombe 
dans ene jour kot nous dans sa bane jours là et kot rassemblements de bane 
croyants interdits pour l’instant par bane l’autorité. En vérité tout basé selon nous 
l’intention. 
 
Là, li ene l’occasion en or pour bane musulmans pou prend conscience et faire 
provision pour bane madames aussi gagne zot Namaz Eid. Mais commié vraiment 
pé réfléchi lors là ? Madames, pour la plupart de bane musulmans ki fine ignore 
bane Sunnah à l’époque de Hazrat Muhammad (saws), kot bane madames aussi ti 
pé participe dans bane Namaz en congrégation, et couma mo fine fek dire zot, kot 
zot ti aussi gagne zot Namaz Eid, comme dans Hadith kot pé mentionne ki Hazrat 
Muhammad (saws) appuyer lors Hazrat Bilal (ra), après ki li fine fini cause avec 
bane missiés, li fine alle de côté bane madames et donne zot aussi bane conseils. 
 
C’est vrai, ki missiés et madames faudé pas mixe ensam pou prier, mais sakaine 
ena le droit pou prier ensam, bane missiés devant, et bane madames derrières, 
ou sois bane missiés dans ene section de Masjid et madames dans l’autre section, 
kot zot tous pé faire Namaz Eid (et bane les autres Namaz aussi) et suive le 
Khutba Eid (et bane les autres Khutba et discours). Penser bien ki ene madame et 
ene fille, li toute ene nation, parski c’est la maman ki porte ene bébé, ene croyant 
et donne li so bane premiers leçons, so bane premiers Tarbiyyat. Alors, si ene 
madame li privé de tous bane connaissances de Deen – à cause bane missiés 
empêche li pou accomplir ene droit ki li ena, et ki Allah et So Rassool (saws) fine 
donne li – alors, ki l’éducation li pou donne so bane zenfants ?  
 
De plus, dans sa bane moments de confinement là, pareil couma dans l’époque de 
Hazrat Massih Ma’oud (as), pas ena Tawaaf et Umrah en générale. Allah conne 
mieux si bientôt pou ena le Hajj ou bien pas. En vérité, ene de bane signe de 
l’Heure c’est ki pas pou ena Hajj ki pou accomplir. Alors, tout sa c’est à réfléchir, 
kot Allah pé faire zot réfléchir ki Li fine fini envoye So Serviteur Choisi, So 
Khalifatullah pour réuni zot tous, pou donne zot bane l’enseignements correcte 
de l’Islam, pou corrige bane ti erreurs et mal-compréhension ki fine rentrer dans 
l’Islam, et pou ré-amène zot vers sa Sahih al Islam là. 

Allah (swt) dire dans Quran: Mo fine complète Mo faveur lors ou, et Li faire Moi 
plaisir donne ou l’Islam comme religion. 
 
Dans ene l’autre place dans Quran, Allah mentionne ki kalité sacré et véridique 
Quran été. Quran li la parole d’Allah, et Allah fine promette pour préserve li de 
tout temps : Pas ena de doute ; c’est Nous ki fine envoye sa Quran là, et Nous 
pou préserve li [en d’autres mots, Allah pou empêche bane dimounes change li]. 
 
La question ki posé maintenant, mais couma Li pou préserve, couma Li pou 
protège sa Quran là? 
 
Actuellement ena tellement de bane soi-disant savants et bane divergences dans 
l’Islam. Allah (swt) étant fidèle à So promesse, définitivement Li fine protège et Li 
pé protège et pou continuer protège le texte du Quran Shareef contre bane 
décadence du temps, contre bane interpolations [fabrications/ changements] de 
l’homme, surtout dans bane l’époques kot bane musulmans pou vine seulement 
bane musulmans lors la lèvres seulement, que de noms seulement. C’est-à-dire, ki 
zot pou arrête vine bane musulmans pratiquant, zot pou arrête pratique l’Islam 
couma bizin. 
 
Mo donne zot ene l’exemple: Le monde musulman dans so l’ensemble cause de 
l’Arabie Saoudite comme ene modèle. Kifaire sa ? Pour bane musulmans [en 
général], nous ena ene grand respect pour sa la terre sainte kot nous bien-aimé 
prophète (saws) fine prend naissance et fine vine le prophète universel; c’est lors 
sa la terre là même kot le Quran fine révélé. Nous capave dire ki la religion de 
l’Islam fine prend naissance là-bas même et ena aussi la Maison Sacrée, le Khana 
Ka’aba Sharif kot bane croyants accompli le 5ème pilier de l’islam (Hajj). 
 
Mais kan ou guette de près saki bane gardiens de sa bane lieux sacrés là pé faire, 
ou gagne honté ! La honte sa, saki fine passer dans *l’année+ 2018, et c’est dans sa 
même l’année là ki Allah fine ouvert le chemin pour ki So Serviteur Choisi rentre 
dans l’Arabie Saoudite et faire le Tawaf de Khana Ka’aba et accomplir so Umrah et 
bane duahs.  
 
Pendant cinq jours mo fine profite beaucoup pou reste près de sa Maison de 
l’humanité là *Ka’aba Sharif+ pour faire duahs pour l’Ummah de Nabi Kareem 
(saws). Par la grâce d’Allah, Allah (swt) fine faire moi observe plusieurs kitchoses 

et mo fine trouver, et kot larmes de sang ki couler [avec beaucoup de peine ki mo 
pé dire sa+, kot mo trouver ki l’incroyance et la tolérance pour bane kitchoses 
non-islamiques zot à l’ordre du jour, et kot mo trouve l’Islam pé roule dans la 
poussière à cause de tout saki zot pé faire. Bane dimounes ki pé vivre dans le 
grand luxe, bane riches, zot fine égarer dans la poursuite du plaisir. Ou trouve, 
ene l’Arabie Saoudite, ki ena le Shahada inscrire dans so pavillon avec ene l’épée, 
et kot alors le Shahada pé flotter ensam avec bane les autres pavillon, kot sa-sa ? 
Dans festival de Cannes ! Faire films et donne awards etc. pour bane productions 
de bane films! Et festival de Cannes c’est défilé indécents de bane femmes 
actrices pour la présentation de zot film. Zamais nous ti pou penser ki l’Arabie 
Saoudite pou rentre dans ene telle bassesse terrible. Bane musulmans, surtout 
bane ki au pouvoir là-bas pé accepter vende l’Islam pou ene petit profit !  
 
Nous conner ki la culture Européenne permette ene liberté excessif de bane 
mœurs *tendances+ et dimounes faire saki li envie pou attire l’attention du 
publique. De ce fait, à cause de sa liberté excessif, zot invente bane évènements, 
couma bane concerts de musiques, awards, célébration Saint-Valentin, etc. 
 
Mais saki choquant c’est pour trouve bane telles dimounes ki soi-disant 
représente l’Islam, ki soi-disant représente la terre sainte, pé vine participe dans 
sa bane défilé indécents là, zis pou zot propre l’intérêt personnel ! Dans ene place 
Haraam kot ena sorte kalité films malpropre ki projeté et même l’Arabie Saoudite 
fine présente pour la première fois ene court métrage [film] extra malpropre. Sa 
pas faire l’honneur du tout à l’Ummah. Ô bane musulmans, eski c’est sa ki zot 
appelle Islam ? 

 
Ô bane musulmans! La foi [Imaan] pé gagne humiliation partout, mais malgré sa, 
zot pas pé abandonne sa carcasse ki sa le monde ici-bas là représenter ! Zot pé 
donne à bane l’ennemis de l’Islam l’occasion pour attaquer l’Islam. Faire attention 
au moment de la mort, parski sa moment là li proche. Ô bane ignorants, combien 
de temps encore zot pou contigner délaisse l’Islam, et prend li comme ene 
marchepied pour faire beaucoup l’argent, ene l’argent Haraam lors bane 
kitchoses Haraam ? Combien létemps encore zot pou agir couma bane Kafirs et 
amuse avec bane femmes sans pudeur, tandis ki zot bane propres femmes, bane 
ki chastes et pieuses, zot pé écrase sa bane là et empêche zot gagne le Deen ? Pou 
commié létemps encore zot pou piétine l’enseignement de l’Islam et réduire li en 
poussière ? 

De plus, pas zis bane Arabes ki pé agir de façon non-islamiques maintenant, mais 
aussi bane ki à la tête du Jamaat de Hazrat Massih Ma’oud (as) – Hazrat Mirza 
Ghulam Ahmad (as) – kot, zot aussi zot fine rentre dans sa bane bassesse produire 
films et faire toutes sortes kalités actions ki contraire à l’Islam, ki contraire à séki 
nous bien-aimé Aka Hazrat Muhammad (saws) fine enseigne nous, ainsi ki le 
Messie Promis (as). Azordi, zot aussi zot fine rentre dans même paddock. 
Longtemps zot ti pé critique les autres, mais aujourd’hui, avec l’avènement d’ene 
l’autre Messager d’Allah – non porteur de lois – zot fine rentre dans même 
bassesse. Zot fine laisse duniya prend le dessus lors Imaan et lors zot Deen. Le 
monde fine vine zot religion. Et zot commette le Shirk dans bane différents 
façons. Le Shirk pas zis veut dire mette ene idole en marbre, ou en ciment ou en 
bois et prier li. Non ! Idole, c’est tout saki zot donne préférence lors Allah et So 
Deen-i-Islam ! 
 
Dans sa contexte là, mo pou raconte zot brièvement ene rêve ki ene mo très cher 
disciple dans Tamil Nadu, en Inde, plus particulièrement dans Coimbatore fine 
faire Jeudi ou Vendredi passé. Sa disciple là so nom c’est Muktharuddin Sahib et li 
fine faire le rêve suivant : 
 
Li fine rentre dans ene grand Masjid et li réaliser ki c’est ene Masjid Ahmadi. Li 
trouver ki bane dimounes ti pé attane Namaz en congrégation commencer. La 
plupart de sa bane dimounes là ti bane Mullahs Ahmadi ki ti contre nous Jamaat 
[Sahih al Islam]. Ene d’entre sa bane dimounes là fine invite li pou zoine zot pou 
faire Namaz, mais Muktharuddin Sahib fine refuser et li dire zot : « Mo pas prier 
ensam avec bane dimounes ki faire Shirk avec Allah. Alors la plupart de sa bane 
dimounes là fine commence en colère avec li et envoye li malédiction et 
personne pas fine réponne so Salaam. Et li fine penser ki sa vraiment li ene 
moment difficile. Juste après sa li entende ene la voix, ki vine ki vine d’en haut, 
couma dire pé vine du haut de Minaret là, li entende sa la voix là ki pé dire li : 
« Allah pé envoye toi So Salaam. » [Salaam from Allah to you]. 
 
Allahu Akbar ! Donc, la promesse de protection li là, ainsi ki Allah So présence 
avec So bane serviteurs ki fine reconnaite So Messager et So bane signes et 
messages li donc là. C’est dans le Quran Sharif, aussi bien ki dans bane Hadiths kot 
nous bien-aimé prophète (saws) fine mette l’accent lors la venue de bane 
réformateurs [Mujadid] ki pou vini sak cent ans. [Abu Dawud, Kitabul Fitan]. 

Ô bane musulmans eski zot penser ki la promesse de la protection de l’Ummah 
pou capave être retarder ? Non, li bizin accomplir avec la nécessité, c’est-à-dire, 
sak fois ki Allah trouver ki Li nécessaire ki Li bizin envoye So réformateur kan 
l’Islam en danger, et kan la condition spirituelle de bane musulmans exige ene 
Réformateur. Et dans bane l’époque kot bane l’ennemis de l’Islam pé acharne 
contre l’Islam et bane musulmans avec zot bane mauvais plans, zot bane 
complots, zot bane écrits, et zot bane propagande continuelle contre l’Islam. 
 
Ô bane musulmans, guetter saki pé passer lors nous bane frères et sœurs 
musulmans, bane persécutions de bane musulmans dans le monde : bane 
persécutions de bane musulmans de Myanmar (Birmanie) – bane Rohinyga – 
guetter couma zot fine persécuter et pé encore recevoir bane persécutions dans 
la main de bane l’armée en Birmanie *exécutions, viols, tortures et exiles]. Guette 
bane persécutions de bane musulmans dans Cachemire, Palestine, dans l’Iraq, et 
tout récemment dans la Chine kot fine ena le plus grand prison au monde kot 
l’autorité Chinois ti enferme plisse ki ene million musulmans, fine emprisonne zot, 
fine craze zot bane Masjids, faire raze zot la barbe, viols zot bane filles et 
madames, faire zot mange porc, faire zot pas garde Roza dans mois Ramadhan. En 
somme, faire tout zot mieux pour faire zot [bane musulmans] renonce à zot la foi 
dans l’Islam ! 
 
Guetter aussi saki pé passer dans Cachemire, kot l’état [indien] fine enlève zot 
autonomie. L’armée indien attaque zot avec fuzi, tire coute-balle lors zot. 
Beaucoup fine morts coumsa et beaucoup fine persécuter et pé contigner 
persécuter. Guette saki pé passer dans Palestine, plus précisément dans Gaza. 
Des milliers de bane Palestiniens trouve la mort fuziyé, morts par coute-balles et 
par bane les autres atrocités. L’armée Israélien fine faire beaucoup Zulum lors zot.  
Guetter saki pé passer aussi dans Sri Lanka. Zot subir bane persécutions ; zot bane 
commerce et zot la caze brûler et guette actuellement saki pé passer dans l’Inde, 
couma nous bane frères et sœurs pé subir bane persécutions bien durs dans la 
main de l’autorité indien ki pé rode faire l’Inde vine ene l’état exclusivement pour 
bane Hindous. Sa li ene situation bien dure pour nous bane frères et sœurs dans 
l’inde. Kan nous trouver saki pé passer avec bane musulmans de par le monde en 
entier, li bien triste saki pé passer. Si mo mentionne tous, la liste pou vine trop 
longue. 

Sinon aussi le Khutba d’Eid-ul-Fitr aussi pou vine trop longue. Mais mo fine 
mentionne que quelques-uns afin pou faire l’Ummah de Hazrat Muhammad 
(saws) réfléchi et pour reforme zot conduite. Pas prend les autres comme 
inférieur. Pas juge la foi personne. Guette ou-même, ou propre actions, ou propre 
Imaan. Pas déclare les autres Kafir, parski nous mauvaises actions pou retourne 
contre ou, et parfois arriver même ki tout l’Ummah alle tombe dans ene mauvais 
situation à cause ou bane mauvaises conduites.  
 
Alors, dans bane situations coumsa, kot le monde musulman pé souffert, nous 
bizin prier beaucoup pour nous bane frères et sœurs ki pé gagne persécutions. Sa 
c’est ene situation tres dure dans zot l’existence, kot zot la vie même menacer et 
zot dignité en tant ki musulmans. Guette sa souffrance de bane ki en détresse là, 
et de l’autre côté guette maja-karo ki bane pays musulmans, surtout l’Arabie 
Saoudite pé faire, couma li pé piétine l’enseignement de l’Islam et pas pé trouve 
la souffrance de nous bane frères et sœurs musulmans. Zot pé faire sourds et 
aveugles, comme-ci sa pas affecter ou concerne zot, pourvu zot, zot pé gagne 
plisse l’argent, et fausse l’honneur ! Zot pé amuser, et pé dépense beaucoup 
l’argent avec bane l’ennemis de l’Islam. 
 
Donc, Allah fine trouver ki bane musulmans ena ene grand besoin d’ene 
Réformateur ki fine vini – fini vini – pou combattre bane l’ennemis de l’Islam et 
inspire à bane musulmans l’amour et la dévotion à l’Islam. Alhamdulillah. 
 
Nous dire couma nous bien-aimé prophète (saws) pou dire: Ô mo Seigneur (Rab), 
mo peuple fine prend sa Quran là comme ene kitchose pou mette de côté. 
 
Donc, sa c’est ene vraie image de bane musulmans d’aujourd’hui, 
intellectuellement aussi bien ki spirituellement. Nous trouver couma bane 
musulmans fine abandonne le Quran Sharif. Nous népli uni ; nous pé la guerre 
entre nous-mêmes et nous diviser et kot par nous propres fautes, nous pé donne 
Shaytane l’espace pou vine entre nous et nous bane frères, et pour ouvert le 
chemin de la haine (kot sa l’espace là fine vine ene grand chemin, ene grand 
gouffre). 
 
Alors pour sa jour de Eid-ul-Fitr là, mo ré-mette l’accent lors mo l’appel, mo 
réfaire zot sa même l’appel ki mo fine toujours dire zot : Anou oublier nous bane 
divergences, uni nous sous la bannière de : La Illaaha Illallah, et mo conseille tous 

nous bane frères et sœurs musulmans à travers le monde entier et aussi à bane 
membres du Jamaat Ul Sahih Al Islam à travers le monde ki le Vrai Eid pour ene 
dimoune c’est kan li faire les autres partage so la joie et kan li partage aussi zot la 
peines tout en soulage zot, en donne zot, l’aide et support.  
 
Ki Allah faire ki tous les jours de nous la vie li ene Eid Mubarak pour nous tous. 
Amîne. 

***  ***  *** 
 

RÉVÉLATIONS DIVINES 
 

Samedi le 23 Mai 2020 après Salaat-ul-Zuhr, mo recevoir sa message là : 
 

Rabee jallazina yattabéhouna shabilaka fawkallaziina kafaru feeza hit duniya 
wal Aakhéra wajalna minhum. 
Ô Allah, faire bane dimounes ki suivre To chemin zot rest toujours là-haut parmi 
bane dimounes ki pas croire dans sa duniya là et dans Aakhérat et mette nous 
parmi zot. 
 

Azordi [le 24 Mai 2020] après Salaat-ul-Tahajjud, mo recevoir sa message là : 
 

Alkourwato illah jamia. 
Tout puissant dans la main Allah. 
 

Antan kradiyan wa Rahma. 
Tu es celui ki guide et ene miséricorde. 
 

Dajaratim min Rabé ka. 
Ene élévation de la part de To Seigneur. 
 

Avant le Namaz Eid-ul-Fitr 
 

Quels maux n’existent-ils pas, Ô Allah, que l’on ne retrouve en moi, l’orgueil, 
l’ignorance, l’insouciance, la jalousie, l’envie, les mauvaises pensées sur autrui, le 
mensonge, le manque de respect de la parole, l’ostentation, la haine, la 
médisance et l’inimitié ? Guéris-moi de toute maladie, et Toi Tu es Le Guérisseur 
de tout malade ! 
 
Hamdu lillah wa salaamun alaa ibaadihillazi nastafaa. 
Gloire à Allah et salut à So bane serviteurs ki Li fine choisir. 


